
BLWYDDYN NEWYDD DDA
Thema: 

Dechrau Blwyddyn Newydd ac addewidion heb eu cadw.

Cefndir Beiblaidd:
Mathew 26:31-35;
Actau 13:13; 15:36-41

Cymeriadau:
Arweinydd




Pyped

Offer:

Dyddiadur y flwyddyn sy’n dod i ben

Y pyped yn ymddangos gyda dyddiadur ar agor o’i flaen.  Ochneidio a dweud Na ychydig o weithiau wrth ddarllen y dyddiadur. Yr Arweinydd i ddod ato.

Arweinydd:
Helo ------- (enw’r pyped).  Sut wyt ti?  Wnest ti fwynhau’r Nadolig?

Pyped:
Helo ------(enw’r arweinydd).  Do, roedd y Nadolig yn grêt (mewn llais ychydig yn ddiflas).

Arweinydd:
Beth sy’n bod, felly? Pam wyt ti’n edrych ar ddyddiadur y flwyddyn ddiwethaf?  Mae’r flwyddyn yn dod i ben/wedi dod i ben ac rwyt ti angen dyddiadur newydd.

Pyped:
Dw i wedi bod yn darllen yr addunedau wnes i ddechrau’r flwyddyn ddiwethaf. 

Arweinydd:
Ac?

Pyped:
Dw i wedi methu cadw y rhan fwyaf ohonyn nhw!

Arweinydd:
O!

Pyped:
Ie, O! ... Roeddwn i mor siŵr mod i’n mynd i lwyddo.

Arweinydd:
Ga i ofyn beth ydy’r addewidion yn y dyddiadur?

Pyped:
Helpu mam drwy gadw fy llofft yn daclus


Peidio ffraeo gyda fy mrawd


Peidio bwyta gormod o fferins/da-da/losin


Gwneud gwaith cartref yn syth yn lle ei adael tan y funud olaf


Bwyta o leiaf un ffrwyth bob dydd


Dweud gweddi cyn mynd i gysgu

Arweinydd:
Beth am ddechrau hefo’r pethau wyt ti wedi eu gwneud.

Pyped:
Dw i wedi bwyta o leiaf un ffrwyth bob dydd....a dydw i ddim wedi ffraeo llawer hefo fy mrawd.  Ond mae yna olwg mawr ar fy llofft, ac mae mam yn cwyno mod i’n flêr.  Dw i’n dal i fwyta gormod o fferins/da-da/losin, ac erbyn i mi gyrraedd y gwely dw i’n anghofio popeth am weddïo.  Dw i’n anobeithiol. (rhoi ei ben i lawr)

Arweinydd:
Nid ti ydy’r unig un i fethu cadw addewidion dechrau blwyddyn.

Pyped:
(codi pen) Na?

Arweinydd:
Na.  A dweud y gwir, mae’r rhan fwyaf o bobl yn methu eu cadw.  Felly paid bod mor ddigalon.  Mae angen i ti ddysgu gwers oddi wrth rai o gymeriadau’r Beibl.

Pyped:
Doeddwn i ddim yn gwybod bod pobl y Beibl yn gwneud addewidion blwyddyn newydd!

Arweinydd:
Na, ond mae’r Beibl yn dweud hanes nifer o bobl yn methu gwneud beth oedden nhw wedi ei fwriadu.  Meddylia am Pedr.

Pyped:
Ffrind Iesu Grist?  Y pysgotwr mawr?

Arweinydd:
Ie.  Dywedodd Pedr y byddai’n dilyn Iesu ac yn ffrind iddo bob amser, ond pan gafodd Iesu ei arestio dychrynodd Pedr, a rhedeg i ffwrdd!

A beth am Ioan Marc.

Pyped:
Pwy oedd Ioan Marc?  Dydw i ddim wedi clywed amdano fo.

Arweinydd:
Mae hanes Ioan Marc yn llyfr yr Actau.  Cafodd ei ddewis gan Paul a Barnabas i’w helpu nhw ar daith hir i ddweud wrth bobl am Iesu.  Ond beth wnaeth Ioan Marc ar ôl teithio ychydig o’r ffordd?

Pyped:
Beth?

Arweinydd:
Siomi Paul a Barnabas.  Troi yn ôl a mynd adref.  Felly nid ti ydy’r unig un i fethu.

Pyped:
Oedd Iesu Grist yn flin hefo nhw?

Arweinydd:
 Cafodd y ddau gyfle arall.  Daeth Pedr yn arweinydd i’r Cristnogion cynnar, ac fe gafodd Ioan Marc fynd ar lawer o deithiau eraill.


Beth am i ti drio eto.  Mae yna 12 mis newydd o dy flaen i wneud yr hyn wnest ti ei addo y flwyddyn ddiwethaf.  Does dim isio i ti fod yn drist – ond mae angen i ti drio eto, fel Pedr a Ioan Marc.

Pyped:
Iawn!  Fe wna i drio fy ngorau, ac fe wna i ofyn am help gan Dduw! A dw i’n mynd i ddechrau heddiw.

Arweinydd:
  Sut?

Pyped:
Dw i’n mynd adre’n syth i glirio fy ystafell wely.  Bydd mam wrth ei bodd.  Hwyl!

Arweinydd:
Hwyl!

Exit y ddau

